
Unyashungu ambuka delu dia antu andi l'Edjibitu
Unyashungu akatela Mose ati: “Dimi lambena asui a wudja ami

weli  l'Edjibitu.  Lambuka  tukuku  tawo  t'alelu,  dikambu  dia
embuledi  watâsuyaka.  Lambena  ndu  toshoko  tawo.  Okone,
lambuhulo  dia  ndjâtshungula  uma  l'anya  w'asi  Edjibitu,  la
mbatundja uma lu kete ku, utsha lu kete y'ololo ya wuki, lu kete
yuludi to l'awele la usanga.”   (Etumbelu 3:7,8)

Unyashungu ambushimbela antu andi uma l'anya wa Farayo
“Latuyalaka akatela Mose la Arona ati: Ngondo kene kayuyala

etatelu ka ngondo le nyu.  To kayuyala ngondo ka ntundu  lu eleku
le  nyu.  Okone  nyuteli  ului  tshe  w'asi  Isariyele  nyati:  Lushi  la
dikumi la ngondo kene, pami tshe ka lu khumbu ka wa shewo, ose
osongo  w'okoko  ne  dia  khumbu  la  khumbu.  Naka  khumbu
kemotshi kambuleka tshitshe kawusangani kame la usakanyi awo
ne dia nde osongo w'okoko ako. Okone uma lu yediko yukuki untu
l'untu  nde  mbayunyedika  efula  k'antu  wayole  osongo  w'okoko.
Osongo  w'okoko  kawuyali  umi  w'eleku  otoi,  keli  tawuyalaki
l'ekomo.  Nyu mbeyaka  mbosa  osongo  w'okoko  kana  osongo  a
mbudi.  Kanyûlamaki  edja  ndu lushi  la  dikumi  l'anei  la  ngondo
kene. Ku ului tshe w'asi Isariyele wayudiaka esongo awo w'ekoko
la  dikolo.  Ku  vo  wayosa  etenyi  ka  dikila  diawo  wayukita  lu
eshingiti  wedi  ako  ehendi,  ndu  la  diku  dia  suku  dia  luudu
layuwole...  L'utshu  ako,  dimi  layeta  lu  kete  ya  Edjibitu.  Ku
layudiaka ana wa nundu tshe wa lu kete ya Edjibitu, w'antu ndu
wa nyama. Layulumbuya ditemolatemola tshe dia Edjibitu; dimi
keli  Latuyalaka. Dikila diayuyala djimbitelu le nyu, la diku dia
mvudu  yayunyuyala.  Lam'ayumena  dikila,  dimi  layunyulekana.
Nduku sui diayuya le nyu, dia nyudiaka lam'ayumulanya kete ya
Edjibitu.”       (Etumbelu 12:1-13)



Uku antu tshe, Asi Isariyele ndu asi Edjibitu waki la uhumba wa
Ushimbedi.  Antu  waketawo  diui  dia  Unyashungu
wakashimbamela,  lam'akandayaki  akanga  w'uhedia  lu  kete  ka
Edjibitu.   Lam'akenyi  Unyashungu dikila  di'osongo w'okoko lu
asuku wa mvudu y'antu, ndi akalekana mvudu yawo tshe.  Wane
tshe wakakitanyia diui diandi, wakadjase la ki lu mvudu yawo.

“Ne dia Kristu, On'okoko asu w'Elekanelu, akadiakema.”
(1 Koreto 5:7)

Khumadiondjo  Jesu  akete  “Ki  lu  dikila  dia  l'utamba  andi  a
mpeketanya”  (Kolosai 1:20). Asika  Kristu  wayuta  vati:  “Okone
shu  tambuyindjama  uma  lu  mbetawo,  mbesu  la  ki  lasasu  la
Unyashungu uma le Khumesu Jesu Kristu” (Romo 5:1). Asika Kristu
wambutshungwama  “ la dikila di'ushinga a wulu uku dia ona okoko
laha la munga kuyanga vadi, dia Kristu ndame.” (1 Petero 1:19)

Utumami  Joani  aki  omenyi  w'akambu  wakayala  l'utamba  a
mpeketanya wa Khumadiondjo Jesu Kristu, akafundi ati: “Dimbi
dimotshi  akuhiki  dikonga  lu  luhandju,  kema  edja  dikila  la  shi
wakatumbi.  One lakenyi dikambu so,  akaditi;  diui  diandi  dieko
mete. Ndi mbeyaka ati: mete katami dia ndu nyu mbetawo.”

(Joani 19:34,35)

Diui dia Lukumu l'Ololo
“Ne  dia  Unyashungu  akalangi  wa  la  kete  utamanya,

mbakandawasha On'andi  etoi  lakanduti,  dia  untu tshe lawetawo
tavokaki, keli ayali la lumu la pundju” (Joani 3:16). “Nyuyi kakiane
… kuyanga kolo yanyu yeli tilili, yo yayuyala wema uku pembe.
Kuyanga yo yeko belaa, yo yayuyala diosa.”

(Isaya 1:18)

Wayufumba on'okoko lu dja 
Unyashungu akatela  Mose la Arona ati: “Kawûfumbi lufumba,

kawûli l'utshu uku la ma dia aha la edya, kame la akatshi w'ululu



watumbatumba.” (Etumbelu 12:8). Nyama kalufumba lu dja  ntuhulaka
dia asui wa Khumadiondjo Jesu. Ndi akasuyama lu anya w'antu a kolo
ndu la tshina dia elumbwelu ka Unyashungu ne dia kolo, - kolo
yasu !

Ma diaha la edya 
Asi Isariyele wakali ma diaha la edya. Afundelu weli lu ntutela

ati  edya  eli  djimbitelu  ya   akambu  wa  kolo.  (1  Koreto  5:8).
Tokendekende lu mbuka ka ngenyangenya Unyashungu. “Okone
nyukuya Unyashungu uku an'andi wa ngandji.  Uku akanyulangi
Kristu.  Ndi  akayakimo dikambu dianyu,  ulambu  la  ulambu  wa
ndjakema weli la upumu w'ololo le Unyashungu.” (Efeso 5:1,2)

Etatelu k'uyuyu 
Unyashungu  akatela   Mose  la  Arona  ati:  “Ngondo  kene

kayuyala etatelu ka ngondo le nyu. To kayuyala ngondo ka ntundu
ka  eleku  le  nyu.”  (Etumbelu  12:2). Lamawetawo  untu
Khumadiondjo Jesu, ndi eko la lumu l'uyuyu, eko untu l'uyuyu.
“Okone  naka  untu  eko  le  Kristu,  ndi  ambuyala  etungamelu
k'uyuyu.  Akambu  w'edjedja  wambetaka,  enda,  akambu  tshe
wambuyala eyuyu” (2 Koreto 5:17).  Asika Krsistu,  uku asi  Isariyele,
weko  asi  lokendo.  “Okone  Unyashungu  hawaukela  sonyi  dia  vo
mbêta vati: Unyashungu asu, ne dia ndi akâlongoswela usumba.”
(Heberu  11:16). Vo  wayuta  la  Khumekanga  Davidi  vati:  “Mete,
ololo  la  ketshi  wayundjelaka  nshi  tshe  ya lumu lami.  Ku dimi
layudjaseka lu luudu la Latuyalaka pundju, pundju.” (Esambu 23:6)

